
Tanjong Malim, 15 September - Pelajar baharu Universiti 
Pendidikan Sultan Idris (UPSI) diingatkan bahawa 
kecemerlangan akademik perlu bergerak seiring dengan 
pembentukan adab, akhlak dan keperibadian serta semangat 
‘Jiwa UPSI’. Naib Canselor UPSI, Prof. Datuk Dr. Md. Amin Md. 
Taff, berkata adab perlu mendahului ilmu kerana ilmu yang 
tinggi tanpa nilai dan akhlak yang baik tidak akan melahirkan 
insan yang benar-benar berkualiti dan berketerampilan.
Katanya, kejayaan memasuki UPSI merupakan antara detik 
penting dalam kehidupan akademik pelajar baharu yang bakal 
memulakan perjalanan menuntut ilmu serta membina sahsiah 
sebagai mahasiswa dan bakal pemimpin masa hadapan.

“Saya ingin berpesan, jadikan adab sebagai asas dalam 
menuntut ilmu. Hormati pensyarah, hargai rakan, patuhi 
peraturan dan sentiasa menjaga nama baik universiti,” katanya.
Beliau berkata demikian ketika berucap pada Majlis Ikrar 
Pelajar Baharu Ambilan September 2026 yang berlangsung 
di Dewan Tuanku Canselor UPSI, di sini, hari ini. Seramai 4,455 
pelajar baharu melafazkan ikrar sebagai warga universiti yang 
diketuai oleh pelajar Ijazah Sarjana Muda Pendidikan Muzik, 
Muhammad Syaiful Amir Che Said. Hadir sama Timbalan Naib 
Canselor (Penyelidikan dan Inovasi), Prof. Dr. Suriani Abu Bakar, 
dekan serta pengetua kolej kediaman.

Md. Amin turut menekankan bahawa kehidupan di universiti 
bukan semata-mata untuk memperoleh segulung ijazah, 
sebaliknya merupakan proses membentuk kemenjadian pelajar 
dari aspek ilmu, sahsiah, kepimpinan, komunikasi, kreativiti dan 
kemahiran insaniah. “UPSI mahu melahirkan graduan yang 
bukan sahaja cemerlang dalam akademik, tetapi mempunyai 
jati diri, berdaya saing, berintegriti dan mampu memberikan 
sumbangan kepada masyarakat serta negara,” katanya.
Beliau mengajak pelajar baharu supaya berani memasang 
impian yang besar dan tidak mengehadkan cita-cita kepada 
pencapaian di peringkat universiti dan nasional semata-mata.

Selain itu, Md. Amin menggalakkan mahasiswa menanam 
impian untuk berjaya di peringkat dunia dengan 
memanfaatkan sepenuhnya peluang, kemudahan, 
pengalaman dan jaringan antarabangsa yang 
disediakan universiti. “Jangan takut untuk bermimpi 
besar, tanam impian untuk menjadi insan yang 
mampu berdiri di pentas dunia. Mulakan 
langkah itu dari UPSI,” katanya. Beliau 
berkata dunia pendidikan dan pekerjaan 
kini menuntut graduan yang mempunyai 
keupayaan untuk menyesuaikan diri 
dengan perubahan, menguasai 
teknologi, berfikiran kritis serta mampu 
berkomunikasi dan bekerjasama dalam 
persekitaran global.

Sehubungan dengan itu, pelajar baharu 
dinasihatkan supaya menggunakan 
tempoh pengajian bukan sahaja untuk 
menimba ilmu, tetapi juga aktif dalam aktiviti 
akademik, persatuan, kesukarelawanan, 
kepimpinan, sukan, kebudayaan dan program 
pembangunan mahasiswa. “Jangan hanya 
menjadi pelajar yang datang ke kuliah dan 
pulang ke kolej. Jadilah mahasiswa yang aktif, 
berani mencuba, berani memimpin dan berani 
mencipta sesuatu yang memberikan manfaat kepada 
orang lain,” katanya. Katanya, UPSI yang telah melakar 
sejarah menerusi pelbagai kejayaan pelajar hingga 
ke peringkat dunia diharap menjadi inspirasi kepada 
generasi mahasiswa baharu. “Kepada mahasiswa, 
anak-anak yatim piatu yang kini terpilih menjadi 
warga UPSI, akan kami pastikan kebajikan dan ehwal 
urusan kalian terpelihara sebaik-baiknya,” katanya.

Sg Siput,  17 September 
- Pendekatan turun 
padang lebih berkesan 
dalam memastikan anak-
anak Orang Asli, termasuk 
mereka yang berada di 
kawasan pedalaman, 
tidak terpinggir daripada 
peluang melanjutkan 
pendidikan ke peringkat 
lebih tinggi. Sehubungan 
dengan itu, Program 
Kembara Bersasar 2026 
diteruskan di Perak 
dengan menyasarkan 
penduduk di Pos Yum 
dan Orang Asli One Stop 
Centre (OAOSC) Bawong, 
di sini.

Menurut Exco Pendidikan, 
Pengajian Tinggi, Belia 
dan Sukan Perak, 
Datuk Khairudin Abu 
Hanipah, program 
anjuran Kementerian 
Pendidikan Tinggi 
(KPT) itu memfokuskan 
masyarakat Orang Asli 
sebagai kumpulan 
sasaran keempat bagi 
memperluas akses dan 
penyampaian maklumat 
pendidikan tinggi secara 
terus kepada komuniti 
akar umbi.

Jelasnya, pelaksanaan 
program tersebut 
membuktikan bahawa 
faktor lokasi bukan 
penghalang untuk 
mendapatkan akses 
kepada maklumat dan 
peluang pendidikan 
tinggi.

“Walau di mana jua 
anak-anak kita berada, 
sama ada di pusat bandar 
mahupun di pedalaman, 
akses dan ruang untuk 

melanjutkan pengajian 
ke peringkat lebih tinggi 
sentiasa terbuka luas,” 
katanya ketika berucap 
merasmikan Program 
Kembara Bersasar Orang 
Asli 2026/2027 (Mai Hik ke 
Menara Gading) di Dewan 
Pandak Hamid, OAOSC 
Bawong.

Pada majlis yang 
sama, turut diadakan 
penyampaian secara 
simbolik surat tawaran 
pengajian Diploma 
Perguruan di UPSI kepada 
25 orang Orang Asli yang 
terpilih sebagai antara 
manifestasi peluang 
pendidikan tinggi yang 
dibawakan menerusi 
program berkenaan.

Program Kembara 
Bersasar 2026 dijayakan 
bersama-sama Kerajaan 
Negeri Perak, Jabatan 
Kemajuan Orang 
Asli (JAKOA), Jabatan 
Pendidikan Negeri (JPN) 
Perak, Yayasan Sultan 
Azlan Shah (YSAS) dan 
Universiti Pendidikan 
Sultan Idris (UPSI).

Antara aktiviti yang 
dianjurkan termasuk 
bimbingan permohonan 
UPUOnline, pengiraan 
merit, penentuan hala 
tuju pengajian serta 
khidmat Counselor on 
Wheels bagi membantu 
pelajar mengenal pasti 
bidang yang sesuai 
dengan potensi masing-
masing.

Turut diberi penekanan 
ialah Program Pendidikan 
dan Latihan Teknikal dan 

Vokasional (TVET), kursus 
pendek keusahawanan 
serta pengajian 
profesional.

Sementara itu, Timbalan 
Naib Canselor (Akademik 
dan Antarabangsa) 
UPSI, Prof. Dr. Raja Nor 
Safinas Raja Harun, 
berkata penganjuran 
di Perak merupakan 
lokasi keempat dalam siri 
Jelajah Program Kembara 
Bersasar 2026.

Jelasnya, Program 
Kembara Bersasar 2026, 
khususnya di Perak, 
dilaksanakan secara 
inklusif dan menyeluruh 
dengan pengisian yang 
merangkumi bimbingan 
pendidikan tinggi, 
pembangunan kemahiran 
dan TVET, kebajikan serta 
khidmat kemasyarakatan, 
selain aktiviti komuniti 
dan warisan kebudayaan.

Program yang 
berlangsung selama 
dua hari itu turut 
menyediakan kursus 
pendek praktikal seperti 
manikur dan penternakan 
madu kelulut, selain 
pameran akademik dan 
praktikal berasaskan TVET.

“Aktiviti komuniti turut 
merangkumi sukan 
mini dan sukaneka 
kanak-kanak Orang Asli, 
pertandingan mewarna, 
demonstrasi kraf 
tangan tradisional serta 
perlawanan persahabatan 
sepak takraw antara anak 
tempatan dan warga 
UPSI,” katanya.

Tanjong Malim, 14 September  - 
Universiti Pendidikan Sultan 
Idris (UPSI) terus memperkukuh 
kompetensi warga kerja dalam 
pengurusan acara dan komunikasi 
media menerusi Bengkel 
Profesionalisme Pengurusan 
Acara dan Media UPSI 2026 yang 
berlangsung selama dua hari di 
Dewan Konvensyen, Bangunan 
E-Learning, Kampus Sultan 
Abdul Jalil, hari ini. Bertemakan 
“Memperkasa Pengurusan Acara 
dan Pegawai Media Bertaraf 
Global”, bengkel anjuran Bahagian 
Komunikasi Korporat (BKK) UPSI 
itu melibatkan kira-kira 90 orang 
kakitangan universiti daripada 
pelbagai pusat tanggungjawab.

Naib Canselor UPSI, Prof. Datuk 
Dr. Md. Amin Md. Taff, berkata 
penganjuran bengkel tersebut 
mencerminkan komitmen 

berterusan universiti dalam 
memperkasakan tadbir urus 
berkualiti menerusi pembangunan 
kompetensi warga kerja dalam 
pelbagai aspek pengurusan dan 
penyampaian perkhidmatan.

UPSI sentiasa komited untuk 
memperkasakan tadbir urus yang 
berkualiti dalam pelbagai aspek, 
termasuk pengurusan acara dan 
komunikasi korporat kerana kedua-
duanya memainkan peranan 
penting dalam membentuk imej 
serta reputasi universiti.

“Setiap warga UPSI mempunyai 
peranan dalam memastikan 
penyampaian maklumat, 
pengurusan program dan 
hubungan dengan pihak 
berkepentingan dilaksanakan 
secara profesional, terancang dan 
berintegriti.”

Tanjong Malim,  16 September 
- Universiti Pendidikan Sultan 
Idris (UPSI) mencipta pencapaian 
membanggakan di pentas aktivisme 
belia pada peringkat serantau 
apabila pasukan UPSI Volunova A 
berjaya merangkul Anugerah Poster 
Terbaik dalam Persidangan Serantau 
Aktivisme Pelajar (RECONSA) Kali 
Ke-10 Tahun 2026 (The 10th Regional 
Conference on Student Activism, 
RECONSA 2026) yang dianjurkan 
oleh Universiti Teknologi PETRONAS 
(UTP).

RECONSA 2026 yang berlangsung 
dari 11 hingga 15 September 2026 
mengetengahkan tema “Membajai 
Kesukarelawanan yang Mampan: 
Evolusi Aktivisme Belia”, dengan 
subtema yang berteraskan SDG 
7, SDG 11 dan SDG 13. Persidangan 
ini menghimpunkan mahasiswa 
dan aktivis belia daripada pelbagai 
institusi serta negara serantau, 
termasuk Malaysia, Thailand, 

Indonesia dan Filipina, sekali gus 
menyediakan wadah pertukaran 
idea, inovasi dan amalan terbaik 
dalam bidang aktivisme mahasiswa 
dan kesukarelawanan. UPSI diwakili 
oleh dua pasukan, iaitu UPSI 
Volunova A yang dianggotai oleh 
Ivan Low Wei Jien dan Rasyidah 
binti Mohamed Farook, serta 
UPSI Volunova B yang dianggotai 
oleh Muhammad Iqmal bin Yazid, 
Nurfatin Syazwani binti Halimi dan 
Muhammad Afiq bin Shahfri.

UPSI Volunova A mengetengahkan 
projek “The Project L.E.G.A.C.Y.: 
From Community Adoption to 
Community Ownership”, yang 
memfokuskan kepada pemerkasaan 
komuniti melalui pendekatan yang 
menggalakkan masyarakat bukan 
sekadar menerima manfaat, malah 
mengambil pemilikan terhadap 
inisiatif yang dilaksanakan secara 
mampan.

